
				এই পাতাটির মুদ্রণ সংশোধন করা প্রয়োজন। 
আলেকজান্দারের হাইড্যাসপিস উত্তীৰ্ণ হওন ১১৭
শরীররক্ষী সৈন্য, হিফেষ্টায়ন, পার্দিকাস এবং ডেমেটিয়সের অধীন অশ্বারোহী, বাকুটিয়া, সগডিয়া ও সিথিয়া দেশীয় অশ্বারোহী, অশ্বারোহী তীরন্দাজ, পদাতিক সৈন্যের মধ্য হইতে তীরন্দাজ সৈন্য, ক্লিন্টস ও কৈনসের অধীন সৈন্য নির্বাচিত করিলেন এবং ইহাদের লইয়া অলক্ষ্যে নদীতার হইতে কিছু দূরে থাকিয়া দ্বীপ ও ভূখণ্ডের দিকে অগ্রসর হইতে লাগিলেন। এই দ্বীপ ও ভূখণ্ড হইতে তিনি নদী উত্তীর্ণ হইতে অভিলাষ করিয়াছিলেন । তথায় রাত্ৰিতে চৰ্ম্মপেটিকাগুলি তৃণ দ্বারা পূৰ্ণ করিয়া দৃঢ়ৰূপে বন্ধন করা হইল। রাত্রিকালে প্রবলবেগে বৃষ্টিপাত হইতে লাগিল এবং অশনিনিনাদে ও বৃষ্টিপতন শব্দে শত্রুপক্ষ তাহার আয়োজন অবগত হইতে পারিল না। তিনি যে সকল নৌকা খণ্ডাকারে এই স্থানে আনিতে আদেশ প্ৰদান করিয়াছিলেন, তাহার অধিকাংশই আনীত হইয়াছিল এবং খণ্ডগুলি পুনর্বার যুক্ত করিয়া তাহাদিগকে ও বৃহৎ নৌকাগুলি বনমধ্যে লুকায়িত রাখা হইয়াছিল। প্ৰত্যুষে ঝটিকা প্রশমিত ও বৃষ্টিপতন বদ্ধ হইল। সৈন্যের অবশিষ্টাংশ এই সময়ে দ্বীপের দিকে অগ্রসর হইল। অশ্বারোহী সৈন্য মশকের ভেলায় ও সৈন্যগণ নৌকায় নদী উত্তীর্ণ হইতে লাগিল। এরূপ ভাবে তাহারা অগ্রসর হইল যে, পোরস্য নিয়োজিত প্রহরীসমূহ দ্বীপ অতিক্ৰম করিয়া কুলসন্নিকটে উপস্থিত হইবার পূর্বে মাসিদোনিয় সৈন্যদিগকে দেখিতেও পাইল না ।

	        এই পাতাটি অন্য কোনো ভাষায় উপলব্ধ নয়।

